
BO‘LAJAK BOSHLANG‘ICH 
SINF O‘QITUVCHILARINI 
INTEGRATIV O‘QITISHGA 
METODIK TAYYORGARLIGINI 
TAKOMILLASHTIRISH

UDK: 371.11(045)

Jo‘rayeva Nargiza Jamolidinovna
Pedagogika fanlari bo‘yicha falsafa doktori (PhD)
Alfraganus universiteti

ORCID: 0000-0001-9294-6191
Annotatsiya: So‘nggi yillarda “oliy ta’lim bilan qamrov darajasini oshirish, xalqaro standartlar asosida yuqori malakali, 
kreativ va tizimli fikrlaydigan, mustaqil qaror qabul qila oladigan kadrlar tayyorlash, ularning intellektual qobiliyatlarini 
namoyon etishi hamda ma’naviy barkamol shaxs sifatida shakllanishi uchun zarur shart-sharoitlarni yaratish” ustuvor 
vazifalar sifatida belgilangan.

Kalit so‘zlar: integrativ o‘qitish, modifikatsion ko‘rinish, ta’lim sivilizatsiyasi, faoliyatga yo‘naltirilgan kompetensiyaviy yon-
dashuv, ta’lim paradigmasi, zamonaviy tendensiyalar, fan, g‘oya, bilim, ko‘nikma, malaka.
Abstract: In recent years, the priority tasks of the higher education system have been defined as follows: expanding 
access to higher education; training highly qualified, creative, and systemically thinking specialists capable of making 
independent decisions; and creating the necessary conditions for realizing their intellectual potential and developing them 
as spiritually mature individuals based on international standards.

Key words: integrative teaching, modified model, educational civilization, activity-based competence approach, educa-
tional paradigm, modern trends, science, idea, knowledge, skill, competence.
Аннотация: В последние годы приоритетными задачами системы высшего образования определены: расши-
рение охвата высшим образованием; подготовка высококвалифицированных, креативно и системно мыслящих 
кадров, способных принимать самостоятельные решения; создание необходимых условий для реализации их 
интеллектуального потенциала и формирования духовно зрелой личности на основе международных стандартов.

Ключевые слова: интегративное обучение, модифицированная модель, образовательная цивилизация, деятель-
ностно-компетентностный подход, образовательная парадигма, современные тенденции, наука, идея, знание, 
умение, навык.

KIRISH
O‘qitishga integrativ yondashuv tamoyili, ya’ni ta’lim mazmunini o‘zaro bog‘liq holda o‘qitish g‘oyasi har 

qanday davrda ham ilgari surib kelinadi. Mashhur chex pedagogi Yan A. Komenskiy (Comenius) allaqachon 
fanlarni alohida o‘qitish bilimlarning ortiqcha bo‘laklanishiga olib kelishini ta’kidlab, bilimlarni yaxlit mavzular 
atrofida “integratsiyalashgan” holda guruhlashni tavsiya etgan edi.

Bugungi kunda fanlararo integratsiyaga ehtiyoj yanada ortib bormoqda – turli sohalardagi ilmiy va ijtimoiy 
muammolarni hal etishda bilimlarning uyg‘unligi muhim ahamiyat kasb etadi. Shu bois, integrativ yondashuv 
maktablarda ta’lim mazmunini bir nechta fanlarni bog‘lagan holda berish imkonini beruvchi zamonaviy model 
sifatida qaralmoqda.

Bo‘lajak boshlang‘ich sinf o‘qituvchilarini metodik tayyorlashda xalqaro tajribalarga mos modifikatsion 
ko‘rinishni ishlab chiqish, amaliyotda mavjud tajribalarni tahlil qilish muhim ahamiyatga ega. Metodik tayyorgar-
likni ta’limiy-tarbiyaviy faoliyatdan ajratib qarash mumkin emas.

MAVZUGA OID ADABIYOTLAR SHARHI
Dunyoda ta’lim sivilizatsiyasi va insoniyatning yaxlit, barqaror taraqqiyoti negizida bilim olishdan faoliyatga 

yo‘naltirilgan kompetensiyaviy ta’lim paradigmasiga o‘tish jarayoni jamiyat rivojlanishining zamonaviy tenden-
siyalariga mos, raqobatbardosh kadrlarga bo‘lgan talabning tobora ortib borishiga olib keldi. Globallashuv 
kontekstida oliy ta’lim sifati mamlakatning barqaror raqobatbardoshligini ta’minlab beradi va “boshlang‘ich 

ta’lim jarayonini baholash va integratsion-innovatsion vositalarini takomillashtirish, yuksak natijalarga erishish 
imkonini beruvchi ta’lim mazmunini amaliyotga joriy etish”, shuningdek, bo‘lajak boshlang‘ich sinf o‘qituvchi-
larining metodik tayyorgarligini takomillashtirish maqsadida “boshlang‘ich ta’lim yo‘nalishlarida samarali o‘quv 
jarayonini tashkil etish” masalasi alohida dolzarblik kasb etmoqda [1].

Bo‘lajak o‘qituvchilarni tayyorlash bo‘yicha qator ilmiy izlanishlar olib borilgan. “O‘zbek tilining izohli 
lug‘ati”da tayyorgarlik quyidagicha ta’riflanadi:

1. Tayyor holga kelish, keltirish ishlari; tayyorlash, tayyorlanish harakati; hozirlik.

2. Tayyorlik, hozirlik holati [2].

M.I. Tashpulatova bo‘lajak boshlang‘ich sinf o‘qituvchilarining metodik tayyorgarligini takomillashtirish 
bo‘yicha olib borgan tadqiqotida ushbu tayyorgarlikni belgilovchi rag‘batlantiruvchi, kognitiv, jarayonli va inte-
grativ mezonlarni aniqlab, ularni tashkil etish mexanizmini ishlab chiqqan. Tadqiqotchining fikricha, bo‘lajak 
boshlang‘ich sinf o‘qituvchisining ta’lim jarayonidagi metodik tayyorgarligini takomillashtirish metodikasini 
ishlab chiqish ustuvor vazifa sanaladi. Buning uchun boshlang‘ich sinf o‘qituvchisidan zamonaviy talablarga 
javob bera oladigan, mustaqil fikrlaydigan, intellektual salohiyatli, chuqur bilim va ilmiy dunyoqarashga ega, 
puxta metodik tayyorgarlikka ega bo‘lgan shaxs bo‘lishi talab etiladi [3, 28-b.].

Bo‘lajak boshlang‘ich sinf o‘qituvchisining masofaviy ta’lim sharoitida metodik tayyorgarligini rivojlan-
tirishga qaratilgan bazani shakllantirish jarayonida professor-o‘qituvchilar quyidagi kompetensiyalarga ega 
bo‘lishi lozim [1]:

• bo‘lajak boshlang‘ich sinf o‘qituvchilarida metodik tayyorgarlikni takomillashtirishga xizmat qiladigan 
o‘quv-tarbiya jarayonini loyihalashtirish, masofaviy ta’limga aloqador metodikani ishlab chiqish;

• innovatsion-raqamli texnologiyalarni qo‘llagan holda o‘quv-tarbiya jarayonini tashkil etish;

• xorijiy tajribani o‘quv-tarbiya jarayoniga integratsiya qilish;

• masofaviy ta’lim sharoitida kerakli sayt va platformalardan foydalanish ko‘nikmasini shakllantirish.

Metodik tayyorgarlikni takomillashtirishning birinchi yo‘nalishi – fan, g‘oya, bilim, ko‘nikma va malaka 
uyg‘unligiga asoslanadi. Bu bosqichda metodik zaxirani rivojlantirishga qaratilgan mutaxassislik fanlari tanla-
nadi, zamonaviy xorijiy g‘oyalar ilgari suriladi, mavjud bilimlarning avtomatlashuvini ta’minlovchi ta’lim mazmuni 
loyihalashtiriladi.

Ikkinchi yo‘nalishda – nazariy va amaliy bilimlar an’anaviy, masofaviy yoki aralash ta’lim shakllari orqali 
o‘zlashtirilishi va yetkazilishi aniqlanadi. Uchinchi yo‘nalishda aynan masofaviy ta’lim sharoitida nazariy va 
amaliy bilimlarni modifikatsion (inversion, inkorporativ, adaptiv) usullar orqali qabul qilish va yetkazish shakllari 
tatbiq etiladi. To‘rtinchi yo‘nalishda esa integrativ, yondashuvli va kognitiv usullar orqali samarali ta’lim jarayoni 
tashkil etiladi [4, 166-b.].

Boymurodova Gulzoda Toshtemirovna boshlang‘ich sinf o‘qituvchilari kasbiy-shaxsiy tayyorgarligining 
texnologik tizimini takomillashtirish mazmunida izlanishlar olib borgan. U, mavjud metodik tayyorlash tizimini 
boshlang‘ich ta’limda sodir bo‘layotgan innovatsion jarayonlarga moslashtirish, shuningdek, metodik tayyorgar-
likni takomillashtirish texnologiyalarini ishlab chiqish zarurligini ta’kidlagan [5, 16-b.].

An’anaviy o‘qitish metodikasida talabalar dars mashg‘ulotlarida, asosan, tinglaydi, kuzatadi, yodlaydi, 
takrorlaydi va qayta bayon qiladi, biroq kamroq fikr yuritadi. Amaliyotda ularga muammo qo‘yish, gipoteza ilgari 
surish, yechim izlash, fikr yuritish, taqqoslash, bog‘lanishlar va munosabatlarni aniqlash imkoniyati deyarli beril-
maydi. Shu sababli, boshlang‘ich sinf o‘quvchilari bilan ishlashda ham ular faol o‘qitish usullari va shakllaridan 
foydalanish bo‘yicha yetarli namunaga ega bo‘lmaydi.

Amaldagi metodik tayyorgarlik jarayonida, asosan, allaqachon ishlab chiqilgan mazmun asosida tahlil 
qilish, baholash, tuzilma yaratish kabi harakatlar bajariladi. Talabalarga mustaqil ravishda o‘quv jarayonini 
loyihalash yoki o‘quv vaziyatlariga mos komponentlarni yaratish imkoniyati yetarli darajada berilmaydi. Bundan 
tashqari, e’tibor ko‘proq mavjud mazmun bilan ishlashga qaratiladi.

Bitiruvchilarning keyingi pedagogik faoliyati bo‘yicha olib borilgan kuzatuvlar shuni ko‘rsatadiki, ular bosh-
lang‘ich maktabdagi zamonaviy pedagogik muhit talablariga har doim ham mos kelavermaydi. Bo‘lajak o‘qi-
tuvchilar o‘z tayyorgarliklarini, asosan, predmet-ma’noviy ta’lim paradigmalarining ustuvor bo‘lgan sharoitida 
olganlar.

Ular, odatda, tinglaydi. Bunday nazariy kurslar fanning mantiqiy ketma-ketligiga asoslanib tuzilgan bo‘lib, 
universitetda o‘zlashtirilayotgan barcha bilimlar “to‘plami” sifatida emas, balki bilim, ko‘nikma va malakalarni 
mustaqil tarzda chuqurlashtirish va to‘ldirish usullarini egallashga qaratilmagan bo‘ladi [6, 29-b.].

Talabalar kasbiy tayyorgarligida quyidagi qarama-qarshiliklar mavjud:

• mavjud metodik tajribani o‘zlashtirish va rivojlantiruvchi ta’limni ta’minlash o‘rtasida;

• maktabdagi shaxsga yo‘naltirilgan ta’lim ideologiyasi va metodikasi bilan universitetdagi predmetga yo‘nal-
tirilgan ideologiya va metodika o‘rtasida.

Bo‘lajak boshlang‘ich sinf o‘qituvchilarining metodik tayyorgarlik tizimi hozirgi boshlang‘ich maktabdagi 
innovatsion jarayonlarga mos tarzda tub islohotlar va takomillashtirishni talab etadi.

Zamonaviy tadqiqotchilarning fikriga ko‘ra, bo‘lajak boshlang‘ich sinf o‘qituvchilarini psixologik-pedagogik 
va kasbiy tayyorlash masalasi quyidagi yo‘nalishlarda ochib beriladi:

• o‘zini aktualizatsiya qilish ehtiyoji (bu – ijodiy o‘sishning asosi);

• kasbiy tayyorgarlik jarayonida talabalarni bilishga qiziqishini shakllantirish;

• ko‘p bosqichli pedagogik ta’lim sharoitida boshlang‘ich sinf o‘qituvchisini tayyorlash;

• iqtidorli boshlang‘ich sinf o‘quvchilari bilan ishlashga tayyorlash va boshqalar (L.L. Adolf, L.K. Vereten-
nikova, T.I. Voronova, T.E. Demidova, N.G. Dendeberya, M.K. Maremkulova, V.V. Rodionova, V.A. Slas-
tenin, A.P. Chekin va boshqalar).

TADQIQOT METODOLOGIYASI
Ushbu tadqiqotda ilmiy ma’lumotlar to‘plash va ularni tahlil qilishda asosan nazariy manbalarni o‘rganish 

va kontent tahlili usullaridan foydalanildi. Maqolaga oid asosiy ma’lumotlar oliy ta’lim sohasida boshlangan 
islohotlar, boshlang‘ich ta’lim metodikasi, hamda pedagogik tayyorgarlik bo‘yicha mavjud ilmiy maqolalar, 
dissertatsiyalar va rasmiy hujjatlar tahlili asosida yig‘ildi. Shuningdek, tadqiqotda ilgari e’lon qilingan adabiyot-
 lar mazmuniy jihatdan solishtirilib, muammolar va takliflar aniqlashtirildi. Olingan ma’lumotlar mantiqiy tahlil va 
umumlashtirish asosida guruhlab baholandi, mavjud ilmiy qarashlar asosida metodik tayyorgarlik darajasi va 
unga ta’sir etuvchi omillar tahlil qilindi. Shu yo‘l bilan ilmiy asoslangan xulosalar chiqarildi.

TAHLIL VA NATIJALAR
Ayrim tadqiqotlar bo‘lajak boshlang‘ich sinf o‘qituvchilarining shaxsida ijodiy komponentlarni rivojlanti-

rishga bag‘ishlangan. Jumladan, psixologik-pedagogik fanlarni o‘rganish jarayonida talabalar ijodiy faoliyati, 
pedagogik ijodkorlik, pedagogik mahorat va boshqa jihatlar o‘rganiladi (N.M. Brujukova, G.Sh. Gaynutdinova, 
N.V. Maksimenko va boshqalar).

Bo‘lajak o‘qituvchilarni kasbiy tayyorlash masalasiga V.A. Slastenin alohida e’tibor qaratadi. Muallif 
tomonidan ishlab chiqilgan boshlang‘ich sinf o‘qituvchisining professionogrammasi [7] quyidagi ko‘nikmalarni 
o‘z ichiga oladi:

• pedagogika va boshlang‘ich ta’lim metodikasi sohasida egallangan bilimlarni o‘quv-tarbiya vazifalarini hal 
etishda, o‘quvchilarning yosh xususiyatlarini hisobga olgan holda qo‘llay bilish;

• ta’lim natijalarini prognoz qilish va o‘quvchilarning ehtimoliy qiyinchiliklari hamda xatolarini oldindan ko‘ra 
bilish;

• o‘quv-tarbiya materialini tanlash, tahlil qilish va sintez qilish;

• pedagogik maqsadga muvofiq o‘qitish metodlarini tanlash va ularni asosli qo‘llash;

• o‘zini o‘quvchi o‘rniga qo‘yib fikrlay olish;

• samarali usullar, metodlar va ish shakllarini o‘zlashtirish maqsadida boshqa o‘qituvchilarning tajribasini 
tahlil qilish;

• o‘z tajribasini nazariya bilan bog‘lash;

• maktab mashqlari va turli darajadagi masalalarni yechish;

• ilmiy va metodik tayyorgarlikni uyg‘unlashtirish, bilimlarini uzluksiz to‘ldirib borish va ilg‘or o‘qitish usulla-
ridan mohirona foydalanish.

XULOSA VA TAKLIFLAR
Yuqorida bayon qilinganlardan kelib chiqib, quyidagi xulosalarni bildirish mumkin: boshlang‘ich sinf o‘qi-

tuvchisining metodik tayyorgarligiga bir qator muhim talablar qo‘yiladi. Bular quyidagilardan iborat:

• mutaxassis kichik maktab yoshidagi bolalarni individual-differensial yondashuv asosida o‘qitish va tarbi-
yalash usullarini egallagan bo‘lishi;

• o‘quvchilarda atrof-muhit, umuminsoniy axloqiy qadriyatlar, tabiat hodisalari va ijtimoiy jarayonlar haqida 
yaxlit tasavvur shakllantirish, shuningdek, madaniyat va san’at yutuqlarini o‘zlashtirish bo‘yicha zarur 
ko‘nikmalarga ega bo‘lishi;

• o‘quv-tarbiya faoliyatini samarali tashkil etish, faoliyat, mustaqillik va bilishga qiziqishni rivojlantirish uchun 
optimal usullarni tanlay olish qobiliyatiga ega bo‘lishi;

• individual, guruhli va jamoaviy ish shakllarini uyg‘unlashtira olishi;

• eksperimental dastur va darsliklar mazmunini tahlil qilish, o‘rganilayotgan material mazmuniga zaruriy 
o‘zgartirishlar kiritish, didaktik materiallarni tanlash va ishlab chiqish ko‘nikmalariga ega bo‘lishi.

